
336 hitz
A/H1N1 gripearen bigarren biktima Bizkaiko 64 urteko gizon bat izan da 

Astelehenean Araban, Bizkaian eta Gipuzkoan hasiko dira txertoa jartzen; parte hartzera deitu du Jaurlaritzak

Erredakzioa - Bilbo 

Bigarren heriotza eragin du A/H1N1 gripeak. Bizkaian bizi zen eta 64 urte zituen gizonezko bat hil zen atzo. Eusko Jaurlaritzako Osasun sailburuorde Jesus Maria Fernandezek ez du hildakoari buruz zehaztasun gehiago eman; zein ospitaletan egon den ere ez du azaldu, familiak propio hala eskatu duelako. Argitu du, hala ere, «arrisku faktoreak eta patologia ugari» zituela, immunitate sistemari eragiten ziotenak. 

Urriaren 30ean erietxe batera jo zuen gizonak. Gripea zuela, eta etxera bidali zuten. Hurrengo egunean erietxera itzuli zen, eta ospitaleratu egin zuten orduan. Irailaren 29an beste gizonezko bat hil zen, A/H1N1 gripearen eraginez, Iruñeko Nafarroako Ospitalean. 74 urte zituen gizonak eta, Nafarroako Osasun kontseilari Maria Kutzek azaldu zuenez, patologia «larriak» zituen. 

«Beste urteetako birusei baino beldur gehiago izateko» arrazoirik ez dagoela ohartarazi du Fernandezek, eta lasaitasuna eskatu du. A/H1N1 gripearen eraginez, Araban, Bizkaian eta Gipuzkoan hogei bat lagun hil litezkeela adierazi du, baina gripe arruntarekin, iazko neguan ere, askoz gehiago hil zirela adierazi du. 

Arriskuari aurre egiteko modu onena prebentzioa dela eta, horregatik, astelehenean bertan txertoa hartzera joateko animatu ditu herritarrak Fernandezek. Arrisku taldeetan dauden pertsonei txertoa ematen hasiko dira astelehenean Araban, Bizkaian eta Gipuzkoan; etxean gutuna jasoko dute txertoa har dezaketenek. Osakidetzak prest ditu 463.000 txerto. Haietatik 50.000 dosi gorde ditu osasungintzako langileentzat, eta 12.000 haurdunentzat. Txertoa lehendabizi hartuko dutenak «pribilegiatutzat» jo ditu Fernandezek, eta aukera baliatzeko esan die. Bizkaiko Medikuen Elkargoko presidenteak ohartarazi du, ordea, medikuak berez direla «uzkurrak» txertoak hartzeko. Eriekin egon ohi direnez, berez immunizatzen direla azaldu du. 
Txerto «seguruagoa» 

A/H1N1 gripearen aurkako txertoa segurua dela ziurtatu du Eusko Jaurlaritzako Osasun Sailak. Hala adierazi zuten, atzo, Rafael Bengoa Osasun sailburuak eta sailburuordeak. Suedian 1,4 milioi pertsonak txertoa hartu dutela ziurtatu du Fernandezek. Bengoak, berriz, ohartarazi du txertoaren aurka hitz egiten ari diren medikuak «oker» daudela, eta «gizartearrentzako berriemale txarrak» direla. Segurtatu du txertoak ez duela arriskurik, eta haurdunentzat «txerto seguruagoa» hartu duela Jaurlaritzak. 

